
¡Somos q’eqchi’, somos hijas e hijos de la tierra!

KIIB’ OXIB’ LI AATIN RE LI XTENAMITI AJ Q’EQCHI’, JUNLAJU AJ.

Laa’o laj Q’eqchi’, jo’ ixq, jo’ winq, ralal xk’ajol aj Ajpoop B’atz’, aj Manuel T’ot’, qana’ Adelina Caal. Laa’o li wank qaatinob’aal, 
wank qab’an, wank qason, wank qak’a’uxl qana’leb’ reheb’ li qaxe’ qatoon. Laa’o li naqoxloq’i li Oxlaju Tzuultaq’a, jo’  li 
loq’laj nima’, li loq’laj k’ak’nab’. Roxloq’inkil jo’ xe’xk’ut chaq chiqu li qaxe’ qatoon. Laa’o laj Q’eqchi’ wanq li qachaq’rab’, 
xb’aan naq naqanaw naq chi xjunil wank xyu’am, jo li loq’laj Tzuultaq’a, jo’ li poyanam.  Jo’kan utan naq tento xtz’aamankil 
li qanumik, li qab’e chi ru li loq’laj Tzuultaq’a, xb’aan naq a’an nak’ehoq li qayu’am, xb’aan naq sa’ xk’ab’a’ li loq’laj Tzuultaq’a 
wanko laa’o laj Q’eqchi’. 

Laa’o li nakooxtz’eqtana, laa’o li nakoorelq’a, laa’o, laa’o li nakooxtawasi, laa’o li nakooxmajewa li X’awa’b’ejilal li kaxlan 
winq. Ra tz’aqal wank li loq’laj Tzuultaq’a. Xiikil li yajej, xiikil li ne’ba’il, xiikil li majewaak. Aajel ru naq te’raj naq wanqo sa’ 
ne’b’a’il, naq too’oso’q, ab’anan, yookeb’ xxokb’al li xb’ihomal li xb’ihomal li loq’laj Tzuultaq’a. Yooko chi lajk, chi oso’k li ralal 
xk’ajol li loq’laj Tzuultaq’a. 

K’ajo’ xrahil tz’aqal wanko chi rix li yooko xk’ulb’al rik’in li awa’b’ejilal; xiikil li ch’a’ajkilal chi rix li loq’laj ch’och’, xiikil li jachok 
ib’, xiikil yookeb’ li xmolam li kaqi b’ihom.  Yookeb’ xxokb’al chi xjunil li xb’ihomal li loq’laj Tzuultaq’a. Naq nakoo’ok chi 
xkolb’al rix li loq’laj Tzuultaq’a, xik nakoohe’ril, nakoohe’xtawasi, nakoohe’xjit, nakoohe’xchik’ sa’ tz’alam. Yalaq ta chi b’ar, 
jo’ Sa’yaxche’, jo’ Estor, jo’ Peten, jo’ B’eliis, jo’ Ixkan, jo’ Chisek, jo’ Tz’unutz’, ma’ ta chik chi K’ajb’on jo’ naq xe’xtz’ap, xe’xk’eh 
sa’ tz’alam li qakomon li wa’ Bernardo Caal Xol, ak xnume’ chik oxib’ chihab’ rokik sa’ tz’alam yal xmaak naq naxkol rix li 
loq’laj nima’ chi K’ajb’on. 

Moko toja’ ta xtikla li ch’a’ajkilal a’in, ak chalen chaq re, ch’olch’o chiqu laa’o. Ch’olch’o chiqu xb’aan naq jo’kan nake’xye 
chaq qe li qana’ qayuwa’. A’aneb’ aj wi’ xe’jachok qu, ab’anan, xqataw ru naq juno aj wi, qach’a’ajkilalil chi qajunilo. Naqa-
naw naq junxil nake’ok chi jot’ok, a’aneb’ tz’aqal, yal nake’raj qab’alaq’inkil, nake’xnaw xb’aanunkil naq nake’xye rib’, 
ab’anan, a’aneb’ aj wi’. 
Naqanaw naq ch’a’aj wanko, xe’k’aay chi qajot’b’al; moko nake’xk’e ta chi ru li qana’leb’, li qanawom, li qab’an, li qaati-
nob’aal, li qayu’am. Chik yookeb’ chi qajot’b’al, chik te’raj qasachb’al. 

K’utb’il chaq chiqu naq tento tqoxloq’i li Tzuultaq’a, nakoo’awk, naqanaw li wank, a’an li k’utb’il chiqu ut a’an naqab’aanu. 
Eb’ li xmolam laj kaqi b’ihom xe’k’amok chaq re li b’an nakamsink re li k’a’ ru re li loq’laj Tzuultaq’a; te’raj qasachb’al, a’aneb’ 
li na’leb’. Yookeb’ xjot’b’al li loq’laj Tzuultaq’a, moko sa ta chik li wank, moko sa ta chik li awk, yo chi sachk li komonil. Junxil 
chaq, sa’ komonil na’uxk li awk, li k’anjelak. Yookeb’ xmaq’b’al li qijaj, yookeb’ xminb’al li riyajeb’ li ak b’anb’il, li ak kapu-
ninb’il xb’aaneb’. Ut yooko chi k’ahay xb’aaneb’, yookeb’ chi qak’aaytesinkil roksinkil li xkamsinkil li loq’laj pim re xjot’bal li 
xb’ihomal li loq’laj Tzuultaq’a. 
 
Li loq’laj Tzuultaq’a yookeb’ xtawasinkil, yookeb’ xchapb’al li loq’laj nima’, yookeb’ chi jot’ok chi kutankil, xiikil yookeb’. 
Li xna’leb’eb’ li kaxlan winq, rik’in li tzolok, moko nake’xk’e ta chiruheb’ li qana’leb’ laa’o laj Q’eqchi’. Jo’kan utan naq yo chi 
sachk li qanawom laa’o laj Q’eqchi’, laj Ralch’och’. Jalan yookeb’ xminb’al chiqu, jo’kan naq jachjo li qu.  Jo’kan b’i’ ex qasqi-
itz’in, ex qakomon, ma qak’e chiqu li xna’leb’eb’ li kaxlan winq, wanqo jo’ xe’wank chaq li qaxe’ qatoon, eb’ li qana’ qayuwa’, 
li xe’xyu’ami chaq, li xe’xk’ut chaq chiqu. 

Yaalaq utan, laa’o aj eechalk re li na’ajej, li loq’laj ch’och’, chalen chaq, ut arin wanqo junelik. Yooko xyalb’al qaq’eh, ut toj 
yooko ut, toj wanko sa’ komonil, ut toj kaw li qach’ool. Toj wanko, toj tqaj li wank sa’ xyaalalil jo’ xe’wank chaq li qaxe’ 
qatoon. Tento tqakol rix li xna’ajeb’ li qaxe’ qatoon aj Q’eqchi’. 

Ink’a’ naqataw ru li awa’b’ejilal nake’xb’aanu laj kaxlan winq, jo’ nake’raj jolomink li kaxlan winq moko qeh ta. Ab’anan, 
xoohe’xk’aaytesi chi jo’kan, xoohe’xjot’. Nakoohe’xb’atz’unle, nakoohe’xb’alaq’i, nakoohe’xti’kti’i. Jo’kaneb’ chi xjunileb’, 
jo’eb’ li xb’eenil li poopol kab’l, jo’eb’ laj yiib’anel chaq’rab’; xiikil li elq’ak yookeb’, ch’a’ajk wanko; eb’ li kaqi b’ihom, a’aneb’ 
jun, a’aneb’ li yookeb’ chi qelq’ankil. Yookeb’ chi xmuxb’al li qayu’am, yookeb’ chi qakamsinkil, yookeb’ chi qasachb’al. 
Jo’kan utan naq naqajk xyeeb’aleb’ re naq maajun useb’ re, moko qa’awa’b’ejeb’ ta, chi xjunileb’, chi moko li xb’eenileb’ 
poopol kab’l, chi moko li aj yiib’aneleb’ chaq’rab’. Moko wankeb’ ta chaq sa’ xk’ab’a’eb’ laj Q’eqchi’. 

Laa’o ch’olch’o chiqu naq sa’ komonil tento toowanq, k’ub’k’uuko naq wanko, wankeb’ li qak’amolb’e, wankeb’ li qachinam, 
wankeb’ li qajolominel, jo’ loq’laj ixq, jo’ winqeb’ aj Q’eqchi’; a’aneb’ tz’aqal li nake’jolomink qe, li anchaleb’ xch’ool naq 
nake’tenq’ank, naqak’eheb’ xloq’al chi anchal qach’ool. 

Jo’ naq wanko anaqwank, jwal ch’a’aj tz’aqal wanko, ab’anan, tento tqayal qaq’eh, tento wanqo sa’ aatin jo’ aj Q’eqchi’, jo’ 
xexb’aanu chaq li qaxe’ qatoon. K’utb’il chaq chiqu chank ru li jolomink tenamit. Yaalaq utan tento naq tqab’ak’ qib’, tento 
naq wanqo sa’ aatin, tento naq wanqo sa’ komonil, tento naq ink’a’ jachjooq qu, toja’ re naq tqachap li qatenamit jo’ aj 
Q’eqchi’. 
Yaal aj wi’ naq jalanq jalanq ru li tenamit junjunq, ab’anan, tento qab’i qib’, tento naq too’aatinaq. Aajel ru xb’aanunkil. 

Usaq b’i’ ex qakomon aj Q’eqchi’ li wankex Polochik, li wankex chaq aran Raxon (Sierra de las Minas), li wankex chaq B’eliis, 
laa’ex laj Peten, laa’ex laj Ixkan, laa’ex laj Karchah, laa’ex li wankex chaq Estados Unidos; naqatz’aama cheru naq tento 
texchaq’oq chaq, meejal leena’leb’ li xe’xk’ut chaq chiqu li qaxe’ qatoon. Aajel ru naq wanqo sa’ aatin, juno aj wi’ jo’ aj Q’eq-
chi’.  Aajel ru naq junelik tqakawres qib’, tento tqatz’iib’a li qana’leb’, li qanawom re naq qeechani li qe laa’o laj Q’eqchi’, re 
naq te’xkanab’ qajot’bal, re naq eb’ li qalal qak’ajol ch’olch’ooqeb’ chi ru li qawanjik, li qayu’am laa’o laj Q’eqchi’. 

Naqatz’aama cheru naq tqajunaji li qach’ool, naq wanqo sa’ komonil, naq wanqo sa’ aatin re naq tqakol rix li loq’laj Tzuul-
taq’a, re naq wanqo sa’ usilal, sa’ sahilal. Junaq aj wi’ qu laa’o laj Q’eqchi’, li xtenamitul aj Q’eqchi’. Moko ka’aj ta wi’ li kaxlan 
winq sa te’raj li wank, laa’o aj wi’ laj Q’eqchi’ wank qak’ulub’, ab’anan, moko naqajk ta xjunajinkil qib’ rik’ineb’ a’an. Aajel ru 
naq qachaq wi’ chik li qeh laa’o laj Q’eqchi’, li qana’leb’, li qanawom. Moko qajunes ta wanko, wankeb’ aj wi’ li k’ila tenamit 
yooekeb’ xyalb’al xq’eh, jo’ yooko xyalb’al qaq’e laa’o laj Q’eqchi’. 

Qakolaq b’i’ rix li qab’ihomal na’leb’, li qamuqb’il na’leb’, li qayu’am, jo’ ralalo xk’ajolo laj Ralch’och’, laj Mayab’, laj Q’eqchi’; 
jo’ ralalo xk’ajolo li qaxe’ qatoon, li loq’laj Tzuultaq’a. Sutq’iiqo wi’ chik b’ar wi’ chaljenaqo, li qaxe’el, re naq wanqo sa’ komo-
nil, re naq te’xk’e li qaloq’al. Xtenamital ajq’eqchi’; laa’in ajq'eqchi’, laa’o ajralch'och’, laa’o aj Mayab’. 

Wanqo jo’ li xtenamitul aj Q’eqchi’, juno aj wi’, junaq aj wi’ li qak’a’uxl, li qana’leb’ jo’ xexk’ut chaq chiqu li qaxe’ qatoon. 

